Dok koračam hodnikom svoje 
škole
Odjeknulo je posljednje zvono hodnicima stare "travničke gimnazije." Danas, prvi put učenici Mješovite srednje škole ne žure svojim kućama. Korak im je težak, olovo u petama, suze u očima. Neka čudna tišina zavladala je hodnikom koji vodi ka izlazu iz žutog dijela zgrade. Nešto se tužno uvuklo u ovu gužvu gimnazijskih učenika, izgubljeno, preplavljeno, ni strahom, ni očajanjem, već nečim dobro poznatim, ali neshvatljivim. Jedva da vuku svoje ruksake prema izlazu, a svakim korakom naprijed ih nešto vuče nazad. Kao da cijelo biće širi protest: "Sačekajte! Još samo 5 minuta... još samo jedan čas, još samo jedan veliki odmor..." Sve je tiho, sve je usporeno, teško, srce zapelo u grlu jer su prsa postala tijesna, samo odjeci posljednjeg zvona igraju u ušima, diraju u srce. Kao da sve iza nas još uvijek jeca. Kao da se prošlost suprotstavlja sadašnjosti na račun nevinih. Zar je moguće da se možemo tako jako vezati za zgradu? Moguće je. Čovjek se lako vezuje za sve što ima dušu.
Odnijeli su klupe, table, dnevnike i ocjene, sve naše stvari, sve naše „krpice od čistog sna,” a opet, ostaju plavi zidovi, stara, osušena stolarija, žuta fasada i onaj posebni gostinski duh gimnazije, kao da oduvijek baš tu i pripadamo. Ostat će suze prolivene zbog ko zna čega: ljubavi, loše ocjene, sreće, postignutog uspjeha, osvojene diplome, pohvale, kritike, neke tamo jedinice i zadnje petice. Ostat će smijeh koji se orio starim hodnicima, kratak uzdah i pomirenje da život i vrijeme idu dalje. Ostat će sve ono lijepo i ružno, ono što smo godinama iza sebe sadili. Sada i jedinica postaje uspomena, i ljubav, koja se vihorila starim hodnicima, više neće biti ista, nema tu čar i magiju kao nekad u žutoj nijansi. Ostat će i slike generacija u slučaju da travnička magla padne na svježa sjećanja. Toliko smo se radovali novoj zgradi, a nismo bili svjesni koliko smo porodično vezani za ovu dotrajalu, napola žutu i oštećenu. Možda je sada gimnazija tamo gdje njeni učenici uče i rade, stvaraju nove uspomene, nova sjećanja i bolju atmosferu u krugu novih zidova, nešto malo toplijih nego prije. Sve je toplije kad je tvoje. Ali, gimnazija je oduvijek bila tamo gdje profesori po ko zna koliko puta u periodu od četiri godine ponove: "Vi ste budući intelektualci. Vi ste naša svijetla tačka budućnosti. Nemojte nas razočarati." Nekako se uvijek od gimnazije očekuje više, bolje, naprednije, savremenije. Zato smo, i dalje, tu kao djeca gimnazije čisto da odbranimo titulu i da, uprkos svemu, opravdamo trud uložen u naše znanje, tamo dolje, par metara niže, u gorim uslovima, u tuđem svijetu. A, sada, sa žutom fasadom ili bez nje, gimnazija je tamo gdje uđeš iz znatiželje kao nejako dijete, a iziđeš kao zreo, stabilan i odgovoran, prije svega, čovjek, a onda građanin.
Nije trebalo mnogo vremena da se hladni zidovi i prostorije nove zgrade ispune starom atmosferom, starim mirisom knjiga, starim pravilima i onom simpatičnom, starom gužvom srednjoškolaca. I dalje se radi, samo lakše, bezbrižnije i hrabrije. Iz žute boje i oštećene fasade isti učenici su za nijansu bogatiji, sretniji, za nijansu sigurniji jer danas se ostvario san generacija, čija je nada počivala na obećanju. I dalje, sa desne strane mirnijeg toka rijeke Lašve, još veća i još prkosnija stoji "travnička gimanzija," u drugoj, nevinijoj boji jer na njoj će se vijekovima lakše primjećivati godine koje dolaze, i bolje je tako. 
 Hodnikom se širi pjesma maturanata, koji su tek stigli, a već moraju da idu. Sada, velike i prostrane hodnike krasi staklena kupola, koja u svom krilu čuva diplomu svakog od nas. I, to je put, koji je odabrao svaki učenik kada je odlučio zakoračiti nogom preko praga ove škole. Dan za danom i vrijeme izmiče, sve smo bliži kupoli, sve smo bliži rastanku. I, upravo, naš rastanak piše prva slova uspomena u novoj zgradi stare škole. 
A, mi? Mi smo već na kraju tog vijugavog puta i vidimo „lijepe nebeske stvari“  kroz jednu staklenu kupolu, „kuda izađosmo da opet ugledamo zvijezde."

